
Virðulega Umhverfis- og skipulagsnefnd.

Erindi: Umsögn við frumvarp til laga um skipulags- og mannvirkjamál á Reykjavíkurflugvelli, 361. mál.

Hjartað í Vatnsmýri safnaði nærri 70.000 undirskriftum til stuðnings óskertrar flugstarfsemi í Vatnsmýri til framtíðar 
og afhenti þær undirskriftir bæði Reykjavíkurborg og Alþingi.
Borgarstjóri sá ástæðu til þess að furða sig á að undirskriftirnar væru ekki fleiri. Reykjavíkurborg ákvað jafnframt að 
skrá þessar 70.000 undirskriftir sem eina athugasemd.
Hjartað í Vatnsmýri og fjölmargir aðrir aðilar með sérþekkingu á flugi og flugöryggi hafa sent greinargerðir, 
athugasemdir og áskoranir til viðkomandi aðila, en allt til einskis.
Vandaðar skoðanakannanir meðal landsmanna hafa ítrekað sýnt gríðarlegan stuðning fólks bæði í þéttbýli og dreifbýli 
við áframhaldandi veru vallarins í Vatnsmýri.
Meirihluti borgarstjórnar Reykjavíkur skellir skollaeyrum við öllum þessum staðreyndum og bolast áfram með því að 
bera stöðugt fyrir sig að hún ráði skipulagi svæðisins.
Það er öllum ljóst um hvað þetta mál snýst og því óþarfi að orðlengja það. Meirihluti borgarstjórnar Reykjavíkur hefur 
ákveðið að fara sínu fram hvað sem þjóðinni og borgarbúum finnst.
Með vísan til þess sem að framan er sagt er ljóst, að grípa verður inn í atburðarrásina áður en stórskaði hlýst af, stærri 
skaði en við væntanlega skynjum í fljótu bragði.
Hjartað í Vatnsmýri styður þá hugmynd að skipulag Reykjavíkurflugvallar og eftir atvikum annarra ámóta mikilvægra 
samgöngumannvirkja, sem skiptir alþjóð gríðarlegu máli verði komið fyrir með þeim hætti sem greinir í þessu 
frumvarpi.
Brýnt er jafnframt, að þær framkvæmdir sem þegar eru að fara af stað á svokölluðu Hlíðarendasvæði verði stöðvaðar 
þegar í stað þar sem þær eru beinn undanfari þess, að loka verði braut 06/24, svokallaðri neyðarbraut.
Loks má nefna um alvarleika málsins og einbeitta baráttu borgaryfirvalda gegn Reykjavíkurflugvelli að allt til 25. 
október 2013 lá fyrir að Reykjavíkurborg ætlaði að loka vellinum árið 2016. Það þýðir, að í reynd væri núna verið að 
undirbúa lokun hans eftir einhverja mánuði. Það sýnir hversu grafalvarlegt þetta mál er.
Lokun Reykjavíkurflugvallar áður en sátt næðist um fyrirkomulag sjúkraflugs og almenns flugs og annar völlur hefur 
verið byggður er ólýsanlegt glapræði.

